
მსოფლიო ეკონომიკური წესრიგის შესაძლო ცვლილებები  

გლობალიზაციის ტრანსფორმაციის პირობებში  

და „შუა დერეფანი“ 
 

ვლადიმერ პაპავა 

აკადემიკოსი, საქართველოს მეცნიერებათა ეროვნული აკადემიის  

აკადემიკოს-მდივანი, ივანე ჯავახიშვილის სახელობის თბილისის სახელმწიფო 

უნივერსიტეტის პროფესორი, პაატა გუგუშვილის სახელობის ეკონომიკის 

ინსტიტუტის მთავარი მეცნიერ-თანამშრომელი 

 

 

           ანოტაცია. სტატიაში განხილულია მსოფლიო ეკონომიკური წესრიგის 

ცვლილებების თავისებურებები, რომლებიც უმთავრესად განპირობებულია 

გლობალიზაციის ტრანსფორმაციით. ნაჩვენებია, რომ COVID-19-ის პანდემიამ 

დაასრულა ჰიპერგლობალიზაცია, რომელიც ჩაანაცვლა ტურბულენტურმა 

გლობალიზაციამ, რომელიც რუსეთის მიერ უკარიანაში დაწყებულმა ომმა და 

დასავლეთის მიერ რუსეთის წინააღმდეგ შემოღებულმა ეკონომიკურმა სანქციებმა 

შეცვალა კონფრონტაციული გლობალიზაციით. სავარაუდოდ, კონფრონატციულ 

გლობალიზაციას ჩაანაცვლებს გლობალიზაცია ეკონომიკური უსაფრთხოებით. ამ 

შემთხვევაში, მსოფლიო ეკონომიკური წესრიგის მომავალი კონტურები დაეფუძვნება 

ისეთ კონფიგურაციას, როცა შეიქმნება მრავალპოლუსიანი სისტემა, რომელშიც არც 

ერთ ქვეყანას არ ექნება ჰეგემონიური მდგომარეობა. სტატიაში ასევე განხილულია 

საქართველოსთვის ე.წ. „შუა დერეფნის“ მნიშვნელობა, რომელიც წარმოადგენს 

ჩინური პროექტი „ერთი გზა, ერთი სარტყელის“ ერთ-ერთ დერეფანს, და რომელიც 

გაივლის აზერბაიჯანსა და საქართველოზე. გამოკვეთილია „შუა დერეფნის“ 

ამოქმედების როგორც მომხრე, ისე მოწინააღმდეგე ქვეყნები.  

          საკვანძო სიტყვები: მსოფლიო ეკონომიკური წესრიგი, ჰიპერგლობალიზაცია, 

ტურბულენტური გლობალიზაცია, კონფრონტაციული გლობალიზაცია, „შუა 

დერეფანი“. 

შესავალი 

           თანამედროვე მსოფლიო განიცდის არანახულ ცვლილებებს, რასაც ჯერ კიდევ 

2020 წლიდან მოყოლებული COVID-19-ის პანდემიამ ჩაუყარა საფუძველი (Papava, 

2020a). 2022 წლის 24 თებრევალს რუსეთის მიერ უკრაინაში დაწყებულმა ომმა და ამის 

საწინააღმდეგოდ რუსეთისათვის დასავლეთის მიერ დაწესებულმა ეკონომიკურმა 

სანქციებმა მსოფლიოში მიმდინარე ცვლილებების პროცესი კიდევ უფრო გააღრმავა 

(Papava, 2022c, 2022d). 

ასეთ ვითარებაში მსოფლიო წესრიგი, როგორც საერთაშორისო ნორმატიული 

სისტემა, რომელიც ეყრდნობა მსოფლიოში არსებულ ძალთა თანაფარდობას და 

რომელმაც უნდა დაარეგულიროს სერთაშორისო ურთიერთობები, არსებით 

ტრანსფორმაციას დექვემდებარა (მაგალითად, Gabriel, Hüther, 2022; Hosoya, Kundnani, 

eds., 2024; Sorge, 2023). როგორც ცნობილია, იმ მსოფილო წესრიგის ჩამოყალიბებაში, 

რომელიც ძირითადად პირველი და, განსაკუთრებით, მეორე მსოფლიო ომის შემდეგ, 

ასევე საბჭოთა კავშირის დაშლის შედეგად წარმოიქმნა, აშშ-ს გადამწყვეტი როლი 

ჰქონდა (მაგალითად, Gabriel, Hüther, 2022). მიუხედავად ამისა, დღეს „ახალი 

ეკონომიკური მსოფლიო წესრიგის“ ჩამოყალიბების მოთხოვნით თავად აშშ-ის 

პრეზიდენტი ჯო ბაიდენი გამოდის (Bade, 2023). ცალკე აღნიშვნის ღირსია რუსეთის 

და ჩრდილოეთ კორეის მცდელობა არსებული მსოფლიო წესრიგის ნგრევის 

საფუძველზე შექმნან მისი ალტერნატივა (Feffer, 2024). 

გასათვალისწინებელია ის გარემოება, რომ მსოფლიო წესრიგის, როგორც 

ასეთის, „უკან“ გლობალიზაცია დგას (მაგალითად, Amadi, 2020; Ardalan, 2012; 

Dimitrijević, Vučić, 2016; Ebo, Yimini, 2022), რომლის ხასიათიც არსებითად 

განსაზღვრავს ამ წესრიგის თავისებურებებს. შესაბამისად, იმის გასარკვევად, თუ 

როგორ ტრანსფორმაციას განიცდის თანამედროვე მსოფლიო წესრიგი აუცილებელია 

იმის გაანალიზება, თუ, როგორ იცვლება გლობალიზაცია COVID-19-ის პანდემიისა და 

მსოფლიოში მიმდინარე საომარი მოქმედებების ფონზე. აქედან გამომდინარე კი 

შესაძლებელი იქნება გამოიკვეთოს ის ძირითადი გამოწვევები, რომელთა წინაშეც 

საქართველოს ეკონომიკა დგას. 

 

გლობალიზაციის ტრანსფორმაცია და მსოფლიო წესრიგის შესაძლო ცვლილებები 

 

           ფაქტია, რომ COVID-19-ის პანდემიამ უშუალო ზეგავლენა მოახდინა მსოფლიო 

ეკონომიკურ წესრიგზე (მაგალითად, CIIS, n.d.; Dynkin, Telegin, 2021; Huang, 2021). 

არანაკლებ ზეგავლენას მსოფლიო ეკონომიკურ წესრიგზე ახდენენ ზოგადად ომები 

(მაგალითად, Ekman et al., eds., 2024), და, მათ შორის, რუსეთის ომი უკრაინაში 

(მაგალითად, Flockhart, 2023; Gottlieb, 2023; Lehne, 2023), ასევე ისრაელ-ჰამასის ომი 

(მაგალითად, Lau, 2023). სამართლიანობა მოითხოვს აღინიშნოს, რომ ლიბერალური 

მსოფლიო ეკონომიკური წესრიგის „ჩამოშლის“ პირველი სიმპტომები ჯერ კიდევ 

პანდემიამდე გამოიკვეთა (მაგალითად, Draghi, 2024), რომ არაფერი ვთქვათ რუსეთის 

ომზე უკრაინაში და, მით უფრო, ისრაელ-ჰამასის ომის დაწყებაზე. კერძოდ, 2016 წელს 

განხორციელდა ბრექსიტი, როცა დიდი ბრიტანეთი ევროკავშირიდან გავიდა, 2017 

წელს კატალონიაში ჩატარდა ესპანეთიდან გამოყოფის რეფერენდუმი, ხოლო 2018, 

2020 და 2021 წლებში კი მსაგვსი რეფერენდუმები საფრანგეთის ახალ კალედონიაშიც 

ჩატარდა, აშშ-ის პრეზიდენტმა დონალდ ტრამპმა კი საფუძველი ჩუყარა აშშ-ჩინეთის 

ეკონომიკურ დაპირისპირებას, რომელიც აშშ-ში ჯო ბაიდენის პრეზიდენტობის დროს 

კიდევ უფრო გამძაფრდა (მაგალითად, Amadi, 2020). 

ხსენებულიდან გამომდინარე, აუცილებელია იმის გაანალიზება, თუ როგორ 

„ითარგმნება“ გლობალიზაციის „ენაზე“ მსოფლიო ეკონომიკური წესრიგში მიმდინარე 

ცვლილებები. 

COVID-19-ის პანდემიის დაწყება აშკარად მოულოდნელი იყო, ხოლო 

კორონავირუსის გავრცელების შეზღუდვაში მედიცინა იმდენად უსუსური აღმოჩნდა, 

რომ ეროვნულ მთავრობებს სხვა გზა არ დარჩა გარდა იმისა, რომ ეკონომიკის 

ცალკეული დარგების ფუნქციონირება შეეჩერებინა. ეს კი მიწოდების გლობალური 

ჯაჭვების წყვეტას მოასწავებდა (მაგალითად,  Rickards, 2022). პანდემიის საწყის ეტაპზე 

საეთაშორისო ორგანიზაციების დაბნეულობის გამო ცალკეული ქვეყნები COVID-19-

ის პანდემიის უარყოფითი შდეგების შესამსუბუქებლად მხოლოდ და მხოლოდ 

საკუთარი რისკის ფასად იღებდნენ გადაწყვეტილებებს, რამაც შექმნა იმის განცდა, 

რომ ახალ მასშტაბურ პროცესს - დეგლობალიზაციას ჩაეყარა საფუძველი, რომელიც 

საბოლოო ჯამში იზოლაციონიზმში უნდა გადაზრდილიყო (მაგალითად, Derviş, 

Strauss, 2020). 

მსოფლიოს წამყვანი ეკონომისტებისთვის თავიდანვე აშკარა იყო, რომ 

გლობალური ხასიათის მქონე პანდემიის დაძლევა გლობალიზაციის უარყოფით და, 

მით უფრო, იზოლაციონიზმის დამკვიდრებით შეუძლებელი იქნებოდა (მაგალითად, 

Stiglitz, 2020). ამასთან ერთად, იმასაც უნდა გაესვას ხაზი, რომ პოსტპანდემიური 

ეკონომიკური განვითარება დეგლობალიზაციის პირობებში, რომ არაფერი ვთქვათ 

იზოლაციონიზმზე, პრაქტიკულეად შეუძლებელი იქნებოდა (მაგალითად, Fung, 2020). 

ხაზგასასმელია, რომ გლობალიზაციის დასრულება პრინციპულადაა 

შეუძლებელი, რაზეც ყველაზე ნათლად არალეგალური გლობალური ეკონომიკის 

(მაგალითად, ნარკობიზნესი, იარაღით არალეგალური ვაჭრობა და სხვ.) მდგრადობა 

მეტყველებს. მართლაც, მიუხედავად იმისა, რომ არაერთი ათეული წელია, რაც 

არალეგალურ გლობალურ ეკონომიკას ებრძვიან ეროვნული მთავრობები და 

საერთაშორსიო ორგანიზაციებიც (რომელთა შორის, განსაკუთრებით, ინტერპოლია 

გამოსაყოფი), ის პრაქტიკულად „დაუმარცხებელია“ (Papava, 2022b). როგორც ფაქტები 

ცხადყოფენ, სამწუხაროდ, სწორედ არალეგალური გლობალური ეკონომიკა არის 

დასავლეთის მიერ რუსეთის წინააღმდეგ დაწესებული სანქციების გვერდის ავლაში 

მისი მთავარი „მოკავშირე“ (Papava, 2023). მართლაც, დასავლეთის კომპანიები ამ 

სანქციების მიუხედავად მაინც ახერხებენ რუსეთთან (ასევე შიგ რუსეთშიც კი) მეტ-

ნაკლები წარმატებით ბიზნესის გაგრძელებას (მაგალითად, Atasuntsev, 2023; Berman, 

2023; Deen, 2023; Euronews, 2023; Feldstein, 2024; Race, 2024; Rajoli, 2024; Ruehl, 2022). 

თუ, გლობალიზაცია შეუქცევადი პროცესია, ხოლო დეგლობალიზაცია კი, 

როგორც ასეთი, მოჩვენებითია (Papava, 2021), მაშინ დასადგენია, თუ რასთან გვაქვს 

საქმე. კერძოდ, აუცილებელია იმის გარკვევა, თუ რა ტრანსფორმაციულ ცვლილებებს 

განიცდის გლობალიზაცია. 

COVID-19-ის პანდემიის დაწყებამდე გლობალიზაცია, მისი განსაკუთრებული 

მასშტაბურობიდან გამომდინარე კვალიფიცირებული იყო, როგორც 

ჰიპერგლობალიზაცია (Rodrik, 2011). ამ უკანასკნელის ქვეშ, უწინარეს ყოვლისა, 

ეკონომიკური გლობალიზაციის საკმაოდ მაღალი დონე იგულისხმებოდა. 

იმავდროულად, აღსანიშნავია ის გარემოება, რომ COVID-19-ის პანდემიამ ცხადყო, 

რომ პოლიტიკური გლობალიზაციის დონე აშკარად ჩამორჩა ეკონომიკური 

გლობალიზაციის დონეს (Kołodko, 2022), რის გამოც, როგორც ეს ზემოთ უკვე აღინიშნა, 

კორონავისრუსის გავრცელებას ეროვნული მთავრობები დამოუკიდებლად 

ებრძოდნენ, მაშინ, როცა საერთაშორისო ორგანიზაციები, და, უწინარეს ყოვლისა, 

ჯანდაცვის მსოფლიო ორგანიზაცია, განსაკუთრებით პანდემიის საწყის ეტაპზე 

დაბნეულობის გამო უსუსურად გამოიყურებოდნენ. მაშასადამე, COVID-19-ის 

პანდემიის დაწყებამ განაპიობა არა გლობალიზაციის, არამედ ჰიპერგლობალიზაციის 

დასრულება, უფრო ზუსტად კი მისი ტურბულენტურ გლობალიზაციაში (Papava, 

2022e) გადაზრდის პროცესი განაპირობა. ფაქტია, რომ ტურბულენტურმა 

გლობალიზაციამ ჰიპერგლობალიზაციის თანდათანობით ჩანაცვლება „დაიწყო“ 

მაშინ, როცა ლიბერალური მსოფლიო ეკონომიკური წესრიგის „ჩამოშლის“ 

ზემოხსენებული პირველი სიმპტომები გამოიკვეთა (მაგალითად, Carr, ed., 2021; 

O’Rourke, 2019; Woodward, 2017). 

რუსეთის მიერ უკრაინაში ომის დაწყბას და ამის გამო დასავლეთის მიერ 

რუსეთის მიმართ ეკონომიკუი სანქციების დაწესებამ (BBC, 2024) მსოფლიო 

ეკონომიკის არქიტექტურა არსებითად შეცვალა, როცა ქვეყნები სამ ჯგუფად - ამ 

სანქციების შემომღებად, რუსეთის მხარდამჭერებად და ნეიტრალურ სახელწიფოებად 

დაიყო (Papava, 2022d). შედეგად, გლობალურმა ეკონომიკამ კონფრონტაციული 

ხასიათი შეიძინა, ანუ ტურბულენტური გლობალიზაცია კონფრონტაციულმა 

გლობალიზაციამ ჩაანცვლა (Papava, 2022e). 

აშკარაა, რომ პანდემიის დაწყებამ არა დეგლობალიზაციას შეუწყო ხელი, 

არამედ იმ პროცესს, რომელიც უმჯობესია ფსევდოდეგლობალიზაციად იქნას 

შეფასებული (Papava, 2021). 

დეგლობალიზაციის კონტექსტშიც კი ეკონომისტებმა დაიწყეს იმის 

გაანალიზება, თუ მომავალი გლობალიზაცია როგორი უნდა ყოფილიყო. უკეთესის 

მოლოდინში აღინიშნა, რომ მსოფლიო დადგებოდა გლობალიზაციის უფრო მაღალი 

და მნიშვნელოვნად გაუმჯობესებული დონის ახალი „ტალღის“ წინაშე (El-Erian, 2020), 

ან „უკეთესი გლობალიზაციის“ (Rodrik, 2022a) წინაშე. აქვე იმასაც უნდა გაესვას ხაზი, 

რომ „გლობალიზაციის ახალი ტალღის“ ან „უკეთესი გლობალიზაციის“ 

შინაარსობრივი მხარე ამ ფრაზების ავტორების მხრიდან, სამწუხაროდ, 

განმარტებული არ არის. 

ხსენებული „უკეთესი გლობალიზაციის“ არსის გააზრებისთვის აუცილებელია 

განხილულ იქნას ის ძირითადი პრობლემები, რომელთა აქტუალურობის ზრდას ჯერ 

პანდემიამ, შემდეგ კი რუსეთის ომმა უკრაინაში და დასავლეთის მიერ რუსეთის 

წინააღმდეგ ეკონომიკური სანქციების შემოღებამ შეუწყო ხელი. როგორც 

მოსალოდნელი იყო ყველა ამ ხსენებულმა მოვლენებმა ძალზედ გაამწვავა ზოგადად 

უსაფრთხოებასთან (Myerson, 2020), ისე, კერძოდ, ენერგეტიკულ (UN, 2021) და 

სასურსათო უსაფრთხოებასთან (Blair, Kalibata, 2020) დაკავშირებული საკითხები. 

სამწუხაროდ, არც თეორიულადაც და არც პრაქტიკულად, სულაც არ არის 

გამორიცხული გლობალური მასშტაბის მქონე ახალი პანდემიების წარმოქმნა, ისევე 

როგორც პერიოდულად ქვეყნებს შორის ომების წარმოებაც. თანამედროვე 

გამოცდილებიდან გამომდინარე კი შეიძლება დავასკვნათ, რომ ეკონომიკური 

უსაფრთხოების საკითხები მსოფლიოში სულ უფრო მეტ სიმწვავეს შეიძენს. 

მაშასადამე, დიდი ალბათობით ხსენებული „უკეთესი გლობალიზაცია“ უნდა იყოს 

გლობალიზაცია ეკონომიკური უსაფრთხოების გათვალისწინებით (Papava, 2022a). ის 

დღეს არსებულ კონფრონტაციულ გლობალიზაციას ჩაანაცვლებს. ჩვენი აზრით, 

გლობალიზაცია ეკონომიკური უსაფრთხოების გათვალისწინებით ეკონომიკური 

ნაციონალიზმის თანამედროვე გაგებას დაედო საფუძვლად (Rodrik, 2023). 

ეკონომიკური უსაფრთხოების ერთ-ერთი უმნიშვნელოვანესი გამოწვევა 

მიწოდების უფრო მდგრადი გლობალური ჯაჭვების ფორმირებაა (მაგალითად, Marin, 

2021; Zeihan, 2022). ამ მიზნით განსაკუთრებულ მნიშვნელობას იძენენ „რეშორინგი“, ან 

„ონშორინგი“ (საწარმოების სხვადასხვა ქვეყნიდან რეპატრიაცია), „ნიაშორინგი“ 

(საწარმოების შორეული ქვეყნებიდან მეზობელ ქვეყნებში გადატანა), 

„ფრენდშორინგი“ და „ელაიშორინგი“ (საწარმოების შორეული ქვეყნებიდან იმ 

ქვეყნებში გადატანა, რომლებიც მეგობრულად არიან განწყობილი და მსგავს 

ფასეულობებს იზიარებენ) (Kessler, 2022). აშკარაა, რომ საწარმოების ლოკაციის 

შეცვლა, რაც უსაფრთხოების და არა მომგებიანობის მოსაზრებებიდან გამომდინარე, 

სხვა თანაბარ პირობებში, ფაქტობრივად ეწინააღმდეგება თავისუფალი ვაჭრობის 

პრინციპებს (Rajan, 2022; Zeihan, 2022), და უეჭველად გამოიწვევს წარმოების ხარჯების 

ზრდას. ისიც უნდა აღინიშნოს, რომ ამგვარი ნაბიჯები ხელს უწყობს მსოფლიო 

ეკონომიკის ფრაგმენტაციას (Badré, Tiberghien, 2024; Brandon, 2024), გლობალიზაციის 

ფორმატში რეგიონალიზაციის კომპონენტის გაძლიერებას (O’Neil, 2022). 

იმავდროულად, ნათელია, რომ საწარმოების ლოკაციის ხსენებული შეცვლა 

მიწოდების გლობალური ჯაჭვების მდგრადობის ამაღლებითაა ნაკარნახევი (Krugman, 

2024). 

მაშასადამე, შეიძლება ითქვას, რომ ჯერ კონფრონტაციული გლობალიზაციის 

და შემდეგ კი უკვე ეკონომიკურ უსაფრთხოებაზე აგებული გლობალიზაციის 

პირობებში დიდი ალბათობით უნდა ჩამოყალიბდეს მრავალპოლუსიანი მსოფლიო 

ეკონომიკური წესრიგი, სადაც გლობალური სამხრეთის განსაკუთრებული 

მნიშვნელობა საკმაოდ რელიეფურად გამოიკვეთება (მაგალითად, Artner, Yin, 2023; 

Darnal et al., 2023; Davies, 2024; Nair, 2022). ვარაუდი იმის შესახებ, რომ აშშ-ის 

ლიდერობას მსოფლიო ეკონომიკურ წესრიგში ჩინეთი ჩაანაცვლებს, უახლოეს 

მომავალში ნაკლებად სავარაუდოა (მაგალითად, Dams, Veldkamp, 2024; Gottlieb, 2023). 

საყურადღებოა, რომ იგივე შეიძლება ითქვას BRICS-ზეც. მართალია, მისი ხვედრი 

წილი მსოფლიო ეკონომიკაში ბოლო წლებში კი იზრდება (კერძოდ, თუ 1994 წელს 

„დიდი შვიდეულის“ ქვეყნების (აშშ, დიდი ბრიტანეთი, გერმანია, იაპონია, იტალია, 

კანადა და საფრანგეთი) წილი მსოფლიო წარმოებაში იყო დომინანტური, რადგან 45%-

ზე მეტს შეადგენდა, ხოლო BRICS-ის ქვეყნების (ბრაზილია, რუსეთი, ინდოეთი, 

ჩინეთი, სამხრეთი აფრიკა, ეგვიპტე, ეთიოპია, ირანი და არაბთა გაერთიანებული 

საამიროები) წილი მხოლოდ 19%-მდე იყო, 2023 წელს პირველის წილი 29%-ს 

მცირედით აღემატებოდა, ხოლო მეორის წილი კი 35%-ზე მეტი გახდა) (Sachs, 2024), 

მაგრამ BRICS-ი დასაველეთს მთელი რიგი მიმართულებებით მაინც ჩამორჩება 

დასაველეთს (Collins, 2024). აქვე ისიცაა გასათვალისწინებელი, რომ მას შემდეგ, რაც 

რუსეთს უკრაინაში ომისათვის დასავლეთმა ეკონომიკური სანქციები დაუწესა, 

ნავთობი არა მარტო ამერიკულ დოლარებში იყიდება, არამედ ბევრ სხვა ვალუტაშიც, 

რაც აშკარად მიგვანიშნებს იმაზე, რომ ნავთობის ბაზარი მარავალ პოლუსიანი იქნება 

(Moti, 2024). 

შეიძლება დიდი ალბათობით ვივარაუდოთ, რომ ე.წ. „ახალ“ მსოფლიო 

ეკონომიკურ წესრიგში ჰეგემონი ქვეყანა აღარ იქნება (მაგალითდ, Artner, Yin, 2023; 

Khojayan, 2022; Sachs, 2024). 

 

„შუა დერეფნის“ სირთულეები და პერსპექტივები 

 

            სანამ 2022 წლის 24 თებერვალს რუსეთი უკრაინაში ომს დაიწყებდა 

ცენტრალური აზიის ქვეყნები და ჩინეთი ევროპას რუსეთზე გამავალი სატრანსპორტო 

დერეფნით უკავშირდებოდა. ამ ომის დაწყების შემდეგ და ამის გამო რუსეთის 

წინააღმდეგ დასავლეთის მიერ დაწესებულმა ეკონომიკურმა სანქციებმა რუსეთზე 

გამავალი ხსენებული სატრანსპორტო დერეფნის დაბლოკვა გამოიწვია. შედეგად, ე.წ. 

„შუა დერეფნის“ პროექტის ამოქმედების აუცილებლობა გააქტიურდა, რომლის 

საშუალებითაც აზიისა და ევროპის დაკავშირება საქართველოსა და აზერბაიჯანზე 

გამავალი დერეფნის გამოყენებით განხორციელდება (მაგალითად, Ismailov, Papava, 

2018; Kipiani, 2023). 

როგორც ცნობილია, „შუა დერეფანი“ არის გლობალური ხასიათის მქონე 

ჩინური პროექტის „ერთი გზა, ერთი სარტყელის“ (მაგალითად, Charaia, Papava, 2017) 

ერთ-ერთი დერეფანია. სწორედ, „შუა დერეფნის“ გამოყენებით არის შესაძლებელი 

რომ ჩინეთი და ცენტრალური აზიის ქვეყნები ევროპას დაუკავშირდეს. მაშასადამე, 

„შუა დერეფანი“ შეიძლება განხილულ იქნას იმ სატრანსპორტო დერეფნის 

ალტერნატივად, რომელიც რუსეთზე გადიოდა და ამ ეტაპზე, როგორც ითქვა, 

რუსეთის მიერ უკრაინაში ომისა და რუსეთისადმი დაწესებული ეკონომიკური 

სანქციების გამო დაბლოკილია. 

„შუა დერეფანთან“ დაკავშირებით მსოფლიო ეკონომიკური წესრიგის 

ტრანსფორმაციის პირობებში მსოფლიოს წამყვანი ქვეყნების, ე.წ. გლობალური 

„მოთამაშეების“ დამოკიდებულება არაერთმნიშვნელოვანია (მაგალითად, Maisaia, 

2024). 

აშკარაა, რომ ის ქვეყნები, რომლებიც მონაწილეობენ „შუა დერეფანის“ 

პროექტში, მისი ამოქმედებით უშუალოდ არიან დაინერესებულნი. კერძოდ, საუბარია 

ჩინეთზე, ცენტრალური აზიის ქვეყნებზე, აზერბაიჯანზე, საქართველოზე, თურქეთსა 

და ევროკავშირის სამხრეთ-აღმოსავლეთში მდებარე ქვეყნებზე. 

ასევე აშკარაა, რომ „შუა დერეფანის“ პროექტის ამოქმედების უშუალო 

მოწინააღმდეგეა რუსეთი (Papava, 2017), რადგანაც მას უკრაინაში ომის დასრულების 

შემდეგ ძალიან გაუჭირდება მის ტერიტორიაზე გამავალი დერეფნის კვლავ 

ამოქმედება. 

იმის გამო, რომ აშშ-სა და ჩინეთს შორის მიმდინარეობს სავაჭრო და სავალუტო 

დაპირისპირება (მაგალითად, Rodrik, 2022b; Woodward, 2017), ვაშინგტონი არ არის 

დაინტერესებული „შუა დერეფნის“ პროექტის რეალიზაციით, რადგანაც ეს ჩინეთსა 

და ევროპას შორის სავაჭრო-ეკონომიკური კავშირების გააქტიურებას გამოიწვევს. 

სწორედ ამ მიზნით, აშშ ცდილობს ჩინეთის საპირწონედ გაეძლიერებინა ინდოეთი და 

ამ მიზნით შეიმუშავა კიდეც ინდოეთის სამხრეთ ევროპასთან დამაკავშირებელი 

დერეფნის პროექტი, რომელმაც ახლო აღმოსავლეთის ქვეყნებზე უნდა გაიაროს 

(მაგალითად, Rizzi, 2024). ამ დერეფანს კი არავითარი შეხება არ ექნება 

საქართველოსთან. საყურადღებოა, რომ ბოლო პერიოდში აშშ-სა და ინდოეთს შორის 

ურთიერთობა გართულებულია, რადგანაც ინდოეთი დასავლეთის მიერ დაწესებული 

ეკონომიკური სანქციების მიუხედავად აგრძელებს რუსეთთან თანამშრომლობას, და 

BRICS-ის ფორმატშიც ახერხებს კონსტრუქციული ურთიერთობის შენარჩენებას არა 

მარტო რუსეთთან, არამედ ჩინეთთანაც (Cunningham, 2024). 

აქედან გამომდინარე საქართველოს დაჭირდება სერიოზული ძალისხმევა, რომ 

შეინარჩუნოს და გაარღმავოს სამხედრო-პოლიტიკური თანამშრომლობა აშშ-თან და 

განავითაროს ეკნომიკური თანამშრომლობა ჩინეთთან. ეს ამოცანა ნამდვილად არ 

არის მარტივი, თუმცა მისი განხორციელება, ჩვენი ღრმა რწმენით, მაინც 

შესაძლებელია. 

 

დასკვნა 

 

            რუსეთის მიერ უკრაინაში დაწყებულმა ომმა და მის კვალობაზე რუსეთის 

წინააღმდეგ დასავლეთის მიერ დაწესებულმა ეკონომიკურმა სანქციებმა 

პროვოცირება გაუკეთეს მსოფლიო ეკონომიკური წესრიგის ცვლილების პროცესს, 

რომლის საფუძველსაც გლობალიზაციის ტრანსფორმაცია წარმოადგენს. 

 COVID-19-ის პანდემიამ განაპირობა ის, რომ ჰიპერგლობალიზაცია ჩაანაცვლა 

ტურბულენტურმა გლობალიზაციამ. დასავლეთის მიერ რუსეთის წინააღმდეგ 

მიღებულმა ეკონომიკურმა სანქციებმა კი ტურბულენტური გლობალიზაციის 

კონფრონტაციულ გლობალიზაციაში გადაზარდას შეუწყო ხელი. 

 სავარაუდოდ ტურბულენტურ გლობალიზაციას ჩაანაცვლებს გლობალიზაცია 

ეკონომუკრი უსაფრთხოებით, რაც გახდება იმის საფუძველი, რომ ახალი მსოფლიო 

ეკონომიკური წესრიგი მრავალპოლუსიანი გახდება. 

 რუსეთის ომმა უკრაინაში, და რუსეთის წინააღმდეგ დასავლეთის მიერ 

შემოღებულმა ეკონომიკურმა სანქციებმა ხელი შეუწყო „შუა დერეფნის“ პროექტის 

გააქტიურებას, რომლითაც ჩინეთი და ცენტრალური აზიის ქვეყნები ევროპას 

დაუკავშირდება. 

 გამოიკვეთა „შუა დერეფნის“ პროექტის მომხრეები და მოწინააღმდეგეებიც. 

საქართველოსთვის გადამწყვეტი მნიშვნელობა ექნება დააბალანსოს მათი ინტერესები 

ისე, რომ ამან საქართველოს არ შეუშალოს ხელი სასიციცხლო ინტერესების 

გატარებაში. 

Summary 

          The paper examines the features of changes in the world economic order, changes mainly 

caused by the transformation of globalization. It is shown that the COVID-19 pandemic put an end 

to hyperglobalization and was replaced by turbulent globalization, which then gave way to 

conformational globalization due to Russia’s war in Ukraine and the West’s economic sanctions 

against Russia. It is suggested that confrontational globalization will be replaced by globalization 

with economic security. In this case, the future contours of the world economic order will be based 

on such a configuration that a multipolar system will be created in which no one country will 

occupy a hegemonic position.  The paper also examines the significance of the so-called “Middle 

Corridor”, one of the corridors of the Chinese ‘One Road, One Belt’ project, which will pass 

through Azerbaijan and Georgia. Countries both supporting and opposing the implementation of 

the “Middle Corridor” have been identified. 

